
Emakumeen Mundu Martxa 

Inaxi Lazkano  - Juana Mugarrietako kidea 

Emakumeen mundu martxa dela eta nor ez da adi-adi jartzen? Gutako bakoitzari, emakume bakoitzari, ziur burutazio bat baino gehiago sortuko zaizkiola. Nola ez! 

Bakoitza dagoen tokian gaudela, etxeko lanetan murgildurik, seme alaben heziketaz kezkaturik edo lan munduan hobetu nahian, ikasten eta ikasitakoa eguneratzen ari garelarik, edota emakume gaztea izanik, indarrez eta ilusioz betea, gauzak asko aldatu direla pentsatuz ere, denok, ziur naiz, emakume guztiok, bat gatoz emakumeen mundu martxako helburuekin.Eskubideen aldeko gutuna zabaldu da mundu osoan: Emakumeen Mundu Gutuna, izaki emeen oihua munduko jendarteari jaurti asmoz. Planetako herri zapalduetako gizon eta emakumeei zuzendua, mundua eraldatzeko bakarka eta kolektiboki ahaleginak egitera gonbidatuz. Berdintasunean, askatasunean, solidaritatean eta justizian oinarritutako harremanetatik abiatuz munduko garapena gauza dadila eskatuz.Balore aldaketarako proposamena 17 puntuko idatzi batekin hasi zen 2000.urtean. Munduko pobreziari aurre egin asmoz zenbait oinarrizko eskubideen defentsa egin beharra ikusi zuten. Geroago etorri da Kigalin (Ruanda) onartu zen Emakumeen Mundu Martxa egiteko proposamena eta mundu berri bat eraikitzeko deklarazioaren gutuna, 2004eko abenduaren 10ean, hain zuzen ere.Hasieran gutun hura ez aldatzea eskatzen zuten idatzi zutenek baina, tokian tokiko baldintzak kontuan izanik, herrialde bakoitzak berea eginez aldaketarako gonbidapen bikaina luzatu zuten. Luzea eta sakona baldin bada ere aipaturiko gutuna, eskubideei buruzkoa betiere, gauza garrantzitsu eta deigarriak aipatzen ditu. Adibidez: «Ez dago ohitura, tradizio, ideologia edo sistema ekonomiko politikorik pertsona bat bestearen azpitik jartzea justifika dezakeenik. Ezta ere, ezin da justifikatu zenbait ekintza bultzatzea baldin eta pertsonen duintasuna eta osotasun fisiko eta psikikoa arriskuan jartzen dituzten jarduerak badira». Dibertsitatea abantaila dela, eta ideia guztiak jaso, kontuan hartu eta elkar aberasteko bideak eraiki beharra azpimarratzen da. Mundu berri bat eraikitzeko norbanakoak eta jendarteak egiten dituen ahaleginak batuz, gai garela bestelako mundua antolatzeko.Esan bezala, emakumeen eskubideen aldarrikapen gutuna lurreko bost kontinenteetara zabaltzen ari da. Edonon dela ere, oraindik emakumeak ez ditu berdintasun eskubideak onartuak, errekonozituak, ez teorian eta askoz ere gutxiago egunerokotasunean. Herrialde batzuetan are gutxiago beste batzuetan baino. Urte askotako historiaren zama dugu gainean, eta eredu sozialak gizonen interesen arabera inposatzen dira, askotan indarrez eta beste batzuetan edozein aitzakiaz; belaunaldiz belaunaldi aldaketak izaten diren arren, ez dira nahiko izan, eta gu gauden baldintzetan gaude. Beti bigarren mailako pertsona izaten. Balore kontua dela azpimarratuz. Sarri askotan eredu horiek ez dira emakumeen mesedetan eraikiak izan, nahiz eta emakumeok ere parte hartu izan dugun balore horiek gauzatu, garatu eta transmititzeko garaian. Emakumeok sinestu eta barneratu egin ditugu gizonek eraikitako mundu honen baloreak, baina kontzeptu eta pentsaera horiek batere mesederik egiten ez digutela baino gehiago, zuzenago deritzot esatea emakumeak ez duela toki propiorik eduki bere pentsamoldea eraiki eta jendartearen errekonozimendua izateko. Adibidez, kasik nahi gabe, Gasteizko Parlamentuan gehiengoa emakumeak direla ikusita, poztu egin gara eta une berberean, zera galdetzen genion geure buruari: gai izango al dira gobernuko ardurak taxuz betetzeko? Zer pentsamendu da hori? Nondik datorkit horrelako ideia ezkorra? Garbi ikusten da, kasik oharkabean, emakumeok ezin sinetsi dugula gugan. Oso barneratuak ditugun kontzeptuek eragin egiten digutela ezkututik. Balorea gizonengan jarri ohi dugu sarri, eta emakumeen ahalmen eta indarrean sineste hori irmotu eta gure buruagan konfiantza lantzea ezinbestekoa dugu. Argi dago bide luzea dugula aurrean egiteko. 

Lekuan lekuko egoerak aztertu eta ibilbidea markatzea emakumeak berak egin behar du nahitaez. Euskal Herriko emakumeak ere buru-belarri ekin diote hemengo errealitateari dagokion gutuna idazteko ekimenari. Adierazi dutenez denbora behar da, eta etorriko da hori ere borobiltzen denean; nahiz eta herri txikia izan, errealitate oso desberdinak bizi ditugu eta egia esan eskualde bakoitzak gure gutuntxoa behar dugula deritzot. 

Juan Jose Ibarretxe lehendakariak, agindu bezala, legealdia amaitu aurretik onartu zuen gizon eta emakumeen berdintasunerako legea deituriko arau multzoa. Nahiz eta emakumeek ez duten nahi bezala dokumentu horretan parte hartu, eta azkenean onartu dena eskas gelditu, uste dugu pauso bat eman dela, eta legeak dioena betetzea eskatzeko eta edukiak osatzeko konpromisoa beharrezkoa dela.Lege berri hori nola jaio den adi-adi jarraitu duenak badaki eskandaluzkoa dela Irun eta Hondarribiako alkateek, berdintasunerako lege hori saihesteko trikimailu gisa, legea onartu bezperan, alarde tradizionala deiturikoa egiteko baimena luzatu zutela. Eskandaluzko portaera izanik ere, Bidasoaldean ez dirudi inor katuari zintzarria jartzeko prest dagoenik. Herritarren isiltasunaz ari naiz, isiltasun mingarria benetan. Arartekoaren eskaerei eta berdintasunerako legeari muzin eginez eta berek nahi dituzten txostenetan oinarrituz, emakumeen eskubideak ez direla zapaltzen behin eta berriro esanez, trufatzen dira lege dekretu berriez, Arartekoaren aholku eta eskaera formalez eta baita herritarrez ere, beren aldekoak direnez eta ez direnez. Zeren eta, nahi dutena egiteko ez dute inolako eskrupulurik erakusten, eta mugarik gabeko aginteak ez dakar ezer onik, ez berentzat, ez besteentzat. Gehiegizko aginteak amaiera bat behar du. Berandu baino lehen nahi dugu gainera. Zenbait ideia ditut buruan bueltaka:Irun eta Hondarribiako gizonezko askok ez dute beren desfilean emakumeak sartzerik nahi, ez dute nahi beren konpainia utzi eta desfile mistoaren alde agertu. Alardea oso ekitaldi serioa da eurentzat, festa baina baita desfile militarra ere. Gizonen desfilea, guda baten oroitzapenetan urteroko boto ematea. Zein guda zen eta noren aurka eta guzti horrek ez dio, dirudienez, hainbeste inporta. Bizitza guztian desfilatu dute eta hor bizipen onak, oroitzapen garrantzitsuak izan dituzte eta ez dute aldaketarik nahi. Militar modu horrek ere ukitu berezia ematen dio nonbait, eta semeei beren ondorengo gisa tokia egiten diete, erritoen bidez espazio sozialerako herriko ateak irekitzen dizkiete eta, tradizioak agintzen dien bezala, alabei ateak ixten dizkiete/dizkigute.Egoera gatazkatsu eta itxi honi irtenbidea bilatu behar zaio. Ezin da, beste urte bat gehiago, Bidasoaldeko bi jaiegun horiek emakumeak mespretxatu, umiliatu, baztertu eta erasotzeko erabili. Aurrez, hitz egin, bide-irekitzaileak aurkitu eta negoziatu egin behar da. Arartekoaren ahaleginen bidetik, bi herrietako emakume guztiok zabaldu egin behar dugu pentsamendua, ideien esparrua, eztabaida eta irteera duina. Emakumeen alde dauden senar, maitale eta lagun guztiek modu irekian defendatu beharko lukete badela garaia ohitura hobeei ateak irekitzeko, eta beren konpainia ez badute utzi, egunen batean hor barrutik eragin ahal izateko... garaia heldu dela deritzot. Hemengo gizarte giro bortitz hori gainditzeko eta gure seme-alabek krisi gehiagotan sartu aurretik, bai gizarte eragile eta bai agintarien aldetik neurri egokiak jartzeko, bizitzeko gogoa berreskura dezagun. Berriro gerta ez dadin. Emakumeok festara! 

